
Wat is ŉ erediens en wat is die funksie daarvan vir my lewe?
Liturgie

Votum en Groetseën

Ps. 36:2,3 (bl.179)  

Geloofsbelydenis

Wet

Leerstellig H.K. So. 37

Ps. 118:12,14 (bl. 579)

Gebed

Ps. 138:1,4 (bl. 670) 

Skriflesing en prediking 

Gebed

Liefdegawe

Ps. 20:1,4 (bl. 90) 

Seëngroet
Skets

Teks: Handelinge 13:2
Ons noem die samekoms van ons gemeente op ŉ Sondagoggend ŉ erediens. Maar wat presies is ŉ erediens, en wat is die funksie daarvan vir my lewe?
Diens aan God 

Die Griekse woord vir diens aan die Here het ons verafrikaans na liturgie.  Liturgie dui op dit wat ons as dienaars van die Here doen.  Deur dit wat ons in diens van die Here doen, toon ons dat Hy ons God is en toon ons dat ons in ŉ besondere verhouding met Hom staan.  Die liturgie van die gemeente is in die algemeen haar diens aan die Here, en in besonder die erediens op ŉ Sondag
Liturgie dui op ŉ besondere verhouding met die Here

Die gemeente in Antiogië het in ŉ baie besondere verhouding met die Here gestaan.  Dit was ŉ aktiewe gemeente met ŉ dinamiese leierskap.  Hulle het die Here en hul naaste voluit gedien.  Daarom dat daar geen huiwering by hulle was toe die Here hulle vra om 2 van hul prominentste leiers af te sonder vir spesiale werk nie.  In hul dienswerk was hulle volkome op die Here gerig en dit vind uiting in die wyse waarop hulle hul dienswerk doen. 

Erediens gee vorm aan ons verhouding met die Here 

Is ons eredienste ŉ spieël van ons verhouding met die Here?  Kom ons bymekaar om die Here te dien of om onsself te plesier en vermaak te word?  
ŉ Erediens is ŉ drieledige ontmoeting tussen God, gemeente en gemeente onderling.  Tydens die byeenkoms word ons opgeskerp om God in ons daaglikse bestaan te dien.  Gebruik jy die erediens van die gemeente om 1) uitdrukking te gee aan jou diens aan die Here, maar 2) ook opgeskerp en toegerus te word om in die week die Here te dien?

Preek
Ek wil vanoggend se preek met drie vrae begin:

· Eerstens, wat is ŉ erediens?  En daarby, wat is die funksie van ŉ erediens in my lewe?

· Tweedens, waarna verwys die woord liturgie?  ... ...

· Derdens, hoekom begin dominee vanoggend sy preek met hierdie moeilike vrae?

Kom ek beantwoord die derde vraag eerste.

Geliefdes, melkkos is vir babatjies lekker.  Volwasse mense het egter vaste kos nodig.  Vaste kos moet gekou word en verteer moeiliker, maar is baie meer voedsaam as melkkos.  Om volwasse in ons geloof te kan raak, moet ons ook vaste geloofskos eet wat voeding vir ons geloof kan gee.  Hierdie vaste geloofskos is nie altyd maklik om te verteer nie, maar is noodsaaklik.  

Ek onderneem om hierdie moeilike dinge waarna ons vanoggend kyk, so eenvoudig as moontlik te verduidelik aan die hand van wat die Here aan ons in Handelinge 13:2-3 aangaande 
diens, erediens, aan Hom 

openbaar.

Broers en Susters, die begrip erediens verwys na ŉ formele byeenkoms van ŉ gemeente om die Here te ontmoet.  Normaalweg het ons gemeente ons eredienste (ons formele ontmoetings met die Here) op ŉ Sondagoggend.

Het jy daaraan gedink toe jy vanoggend kerk toe gekom het dat jy formeel kom om die Here, die Koning van alle konings, te ontmoet?

In ons teksgedeelte lees ons dat die profete en leraars van die gemeente in Antiogië ook op ŉ  keer bymekaar was om die Here te dien.  Was daardie byeenkoms ŉ formele erediens?
Ons weet nie.

· Verskeie Skrifverklaarders sê dat daardie byeenkoms ŉ erediens was – al die dinge wat tydens hierdie byeenkoms gedoen is, was dinge wat deel was van amptelike  byeenkomste van gemeentes in die vroeë kerk.

· Ander Skrifverklaarders reken dat dit nie met sekerheid gesê kan word dat hierdie ŉ amptelike erediens was nie. Hulle reken dat hierdie bloot net ŉ spesiale byeenkoms van die gemeente was.  
Hoe ook al, waaroor alle Skrifverklaarders eens is, is dat die gemeente in Antiogië met in hierdie byeenkoms 

· hulle afhanklikheid van God op ŉ baie besondere manier uitgeleef 
· en uitdrukking aan hulle verhouding met die Here gegee het.
Die rede waarom baie Skrifverklaarders reken dat ons hier met ŉ amptelike erediens te doen het, is omdat die Griekse woord wat die diens van die gelowiges hier in Handelinge 13:2 uitdruk, baiekeer gebruik word om na ŉ faset van ŉ erediens te verwys.  Dit is die woord wat ons verafrikaans het as liturgie.  
Vandag gebruik ons nog hierdie woord in die konteks van ŉ erediens.  As ek jou sou vra: “Wat is liturgie?”, sou meeste van julle antwoord dat dit verwys na die volgorde van dit wat in ons erediens gebeur. 
Ja, baiekeer gebruik ons die woord liturgie om na die volgorde van die verskillende dele in die erediens te verwys.  Ons kan amper sê dat die woord dan ŉ sinoniem is vir die woord agenda.  Dit dui dan op die verloop van die dinge wat ons tydens die erediens doen – bv. eers die geloofsbelydenis en dan die Wet en dan ŉ gebed of psalm.  
Ons mag egter nie hierdie woord slegs as verwysende na die agenda van die erediens beskoue nie.  Die woord het ŉ veel wyer betekenisveld. Kom ek verduidelik.
Dit is insiggewend om te kyk na die ontwikkelingsgeskiedenis van hierdie woord:  Honderde jare voor Christus het die Grieke reeds hierdie woord gebruik. Die woord is ŉ samestelling van twee woorde: laoj (wat volk -) en ergon (wat werk beteken). Liturgie het dus aanvanklik na volks-werk verwys.  Wat was volks-werk?

In antieke Griekeland was dit gebruik dat vooraanstaande burgers soms ŉ spesifieke dienslewering in sy stad gedoen het.  So kom ŉ ryk man ŉ koor of orkes befonds wat in die stad opgetree en werk verskaf hier. Iemand anders kon ŉ gebou soos ŉ stadsaal bou en dit aan die stad skenk.  Die was die volks-werk, die liturgie van die burger aan sy stad.
Later het die Griekssprekende Jode begin om hierdie begrip te gebruik om die diens van die volk aan die Here te omskryf.   

· Toe Sagaria, die pa van Johannes die Doper, byvoorbeeld in die tempel gaan diens doen het, het hy liturgie teenoor die Here gaan verrig...
Ons teksvers kan ook soos volg vertaal word: “Toe die gemeente in Antiogië op ŉ keer bymekaar wat om liturgie aan die Here te verrig...” 
Duidelik, wat was die doel van die byeenkoms van gelowiges in ons teksvers?

Hulle was byeen om die Here te dien. Hulle het nie net bymekaar gekom terug te sit en niks te doen nie.  Nee, hulle het bymekaar gekom om waarlik die Here met woord en daad te dien.

Geliefde, hoekom kom jy op ŉ Sondag saam met die gemeente hier by die kerk byeen?

· Om met medegelowiges saam te kuier na die tyd?

· Om ŉ lekker tyd te hê en te ontspan van die week se spanning en druk?

· Om ŉ mooi boodskap uit die Bybel te hoor en in jou gemoed gestreel te word?
Nee, ŉ erediens is veel meer as hierdie dinge.  ŉ Erediens is ŉ ontmoeting met God waarin ons Hom dien.  Ons word nie deur die Here vermaak nie.  Hy word deur ons gedien.  Ons staan immers in ŉ baie noue verhouding met die Here!

Die gemeente in Antiogië het ook
in ŉ baie besondere verhouding tot die Here gestaan.

In verhouding tot ander stede in die eerste eeu nC was Antiogië ŉ groot stad.  Dit was die derde grootste stad in die Romeinse Ryk en het ŉ inwonertal van ongeveer 500 000 mense gehad.  Van hierdie 500 000 mense was plus-minus 50 000 Jode – wat hulle hier kom vestig het.

In Handelinge 11 lees ons dat toe vervolging onder die gelowiges in Jerusalem uitgebreek het, baie gelowiges hulle in Antiogië kom vestig het.  Hier het hulle daadwerklik begin om die evangelie onder die Griekssprekende mense te versprei.  Toe die gelowiges in Jerusalem hoor van die opbloei in die kerk in Antiogië het hulle vir Barnabas, ŉ man wat vol van die Heilige Gees en van vaste geloof was, gestuur om die gelowiges daar te gaan lei.

Op ŉ stadium, so wil dit voorkom vanuit Handelinge 11, moes die werk in Antiogië vir Barnabas net te veel geword het.  Hy is toe na Tarsus waar hy vir Saulus  gaan haal het om hom te kom help. (Hierdie was in die tyd voor Saulus as Paulus bekend geword, en sy sendingreise gedoen het.)  Saulus is met Barnabas terug na Antiogië en saam het hulle vir ongeveer ŉ jaar daar gewerk.  

· Dat hulle werk werklik geseënd was, blyk daaruit dat die gelowiges in Antiogië hulle Christenskap so uitgeleef het dat hulle daar in Antiogië vir die eerste keer Christene genoem is.

Die gemeente in Antiogië was ŉ gemeente wat nie maar net op haarself gerig was nie.  Daar was ook ŉ besondere liefdesband met ander Christene oor die wêreld heen verspreid.  Toe daar op ŉ keer ŉ hongersnood in Judea uitbreek, het die gemeente geld vir die Christene in Judea ingesamel wat swaar onder die hongersnood gelei het.  Die twee prominente leiers van Antiogië, Barnabas en Saulus, is gestuur om hierdie geld aan die ouderlinge van Jerusalem te gaan oorhandig.

Die hele prentjie wat in Handelinge 11 tot 13 van die gemeente in Antiogië geskets word, is die van ŉ 
· sterk, roepingsbewuste, aktiewe gemeente.  

· Dit was ŉ gemeente wat gegroei het en daar was ŉ dinamiese leierskap.  

In Handelinge 13:1 word ŉ lys van die name van die profete en die leraars van die gemeente gegee.  Barnabas, die ou strydros is eerste op die lys.  Dan volg Simeon, Lucius, Manaen en ook Saulus.  

Mens kan jou indink dat die gemeente baie trots op hierdie profete en leraars sou wees en baie dankbaar dat hulle so ŉ sterk predikantespan kon gehad het…

Dan, op ŉ dag (die dag van ons teks) is hulle besig om die Here in die samekoms van die gemeente te dien.  Tydens hierdie samekoms spreek die Here deur sy Gees tot hulle:  Sonder Barnabas en Paulus vir my af om die werk te doen waarvoor ek hulle geroep het!…  
Wat ŉ opdrag is dit wat die Here gee!  

Daar is geweldige opoffering aan die hierdie opdrag verbonde:

· Die gemeente moet nou twee van haar sterkste leiers opoffer:  Barnabas en Paulus moet die gemeente verlaat vir ŉ ander opdrag – om sendingwerk ons die heidennasies te gaan doen.  

· Vir Barnabas en Paulus was daar ook opoffering:  Hulle moes die veilige omgewing van ŉ sterk gevestigde gemeente (wat hulle help opbou het) verlaat en die gevare en ontberings van die vyandige sendingveld gaan trotseer

Tog, Broers en Susters, ons lees nie vir een oomblik van huiwering nie.  Die gemeente huiwer nie vir een oomblik om 2 van haar 5  geliefde leiers te laat gaan nie en die 2 leiers deins nie vir ŉ oomblik vir die groot opdrag terug nie.  Die gemeente en die leraars erken dat die Here hulle koning is en hulle vertrou Hom onwrikbaar.  Hy het Barnabas en Saulus op ŉ ander plek nodig gehad. 

· En omdat hulle in hulle diens (hulle erediens) volkome op Hom gefokus was, 

· en hulle 

diens, hulle erediens, hulle liturgie, aan Hom ŉ uitdrukking van hulle verhouding tot Hom was, 

kon hulle die twee losmaak van hulle werk en laat gaan.

Geliefdes, kan u nou sien dat die begrip liturgie meer uitdruk as bloot die volgorde (die agenda) van die erediens?  Dit druk die totale orde van die erediens uit. Maar dit druk ook uit dit wat ons doen wanneer ons uit die erediens vertrek.   Dit druk alles uit wat ons doen, omdat alles wat ons doen, ŉ spieël is van ons verhouding tot die Here.

In die eerste plek druk ons liturgie die verhouding van ons as gemeente tot die Here uit.  

As die gemeente in Antiogië nie sou reageer het op die opdrag van die Here om Barnabas en Saulus te laat gaan nie, dan sou mens daaruit sien dat hulle diens aan die Here maar net ŉ skyn is.  Hulle luister dan nie na wat Hy sê nie en daarmee is dit duidelik dat hulle Hom nie werklik erken as hulle Here en Koning nie.  Hulle dien dan nie meer die Here nie, maar hulle dien hulself, onder voorwendsel dat hulle die Here dien.
Hoekom kom ons kerk toe?
· Om in ons gemoed gestreel te word, of om te doen wat ons Here vir ons sê.

· Kom ons kerk toe om terug te sit en vermaak te word, of kom ons kerk toe om die Here te dien, toegerus te word vir diens, en te hoor hoe en waar ons Hom kan dien?

Geliefdes, wat is ŉ erediens vir jou?

· Is jy getrou aan wat die Here ons beveel óf is jou liturgie, jou diens aan die Here, maar net ŉ valse skyn?  

· Hoe reageer jy as ons bid en sing in reaksie op wat God deur sy Woord tot ons spreek.  

· Bid jy saam met die dominee (of dwaal jou gedagtes en dink jy ander dinge terwyl hy bid)?

· Bedoel jy die woorde wat jy sing, of sing jy maar net sonder om te dink wat jy sing?  

· Ja, dien jy die Here, of sit jy terug en word bedien?

· Prediking is ŉ belangrike deel van die erediens.  Probeer jy waarlik om die Here deur die dominee te hoor praat.  

(Terloops, as jy besef dit is die Here wat deur die prediking met jou praat, sal jy erediens toe kom, maak nie saak wie preek nie.  Of dit die gewone dominee is, of ŉ ou dominee wat al afgetree is, of ŉ ouderling wat ŉ leesdiens hou nie.  Jy kom luister nie na ŉ mens nie, jy kom luister na God!)

· En wanneer ons luister: luister ons werklik na Hom met die gesindheid dat Hy ons Koning en Here is en dat Hy enigiets van ons kan eis en ons enige opdrag kan gee en ons dit dan sal doen?

Broers en Susters, ons moet waak teen onsself.  Ons sondige natuur, die ou mens binne ons, maak dat ons eerder onsself wil dien as die Here.  Ons wil nie regtig na die Here luister nie en ons wil Hom nie regtig dien nie.  
Ervaar jy eredienste as koud?  Is dit nie dalk omdat jy ŉ koue verhouding met die Here het nie?  Is dit nie dalk omdat jy erediens toe kom om vermaak te word en nie die Here te kom dien nie?
Liturgie gaan nog verder die erediens. 
In Romeine 13  praat Paulus oor die werk van die regering.  Die woord wat hy vir die werk van die regering gebruik, is liturgie.  Daarmee sê hy dat die werk van die regering haar liturgie, haar diens, aan die Here is.  Dit wat elkeen van ons elke dag by die huis, by die skool, by die werk, en tydens ons ontspanningstye doen, is ons persoonlike diens, ons persoonlike liturgie aan die Here.

Paulus en Barnabas het hulle diens aan die Here voortgesit buite die erediens deur in opdrag van die Here te vertrek en God se Woord aan die heidene te verkondig.  So het die Evangelie kragdadig na Europa versprei.  

Gemeente, almal van ons word nie geroep tot sendingwerk nie, maar die Here roep elkeen van ons tot sy diens.  Persoonlike diens aan die Here moet voortvloei uit ons gesamentlike diens aan die Here tydens ons erediens.  Ons Gereformeerde Kerke se Nasionale Sinode het self ook in 1997 gesê dat dit wat ons tydens die erediens doen, nie staties in die erediens mag bly nie, maar dinamies moet uitgaan in ons gewone lewe, in ons huise en in ons binnekamer.

· As ŉ erediens vir jou klinies en koud is, is dit nie dalk omdat ons nie dit wat ons in die erediens doen, laat voortgaan in ons daaglikse lewe nie?  

· Óf andersom, omdat jy nie werklik in ŉ lewende verhouding met die Here lewe nie, is dit nie hoekom jy  die samekoms van die gemeente om die Here te dien, as koud en kil beleef nie.  

Gemeente, vir hierdie probleem is daar maar net een oplossing.  Ons moet weer gaan besin oor die posisie en die plek van die Here in ons persoonlike lewe máár ook in die plek van ons gemeente.  

· Is Hy werklik ons Here en ons Koning?  

· Is ons volledig op Hom toegespits?  

· Wil ons werklikwaar as gemeente in die erediens saamkom met die enkel doel om Hom alleen te dien?

Weet jy nie hoe om die Here in jou lewe te dien nie?

Woon eredienste by en dien saam die Here – so word jy toegerus.  En nog meer: in ons gemeente bied ons die L-10-T kursus aan om elkeen te leer hoe om die Here in die wêreld te dien.  Kom woon die kursus by as jy dit nog nie gedoen het nie.  Ons bied binnekort weer die kursus aan.

Slot

Ons moet die Here altyd voorop stel. Ons moet alleen maar na die erediens kom om Hom te kom dien en nie met die vooropgestelde houding kom om onsself te kom plesier nie.  Deur Jesus Christus se oorwinning aan die kruis hét Hy ons Koning geword en verwag Hy van ons om Hom te dien.  Ons wil dit ook doen.

· Wanneer ons met hierdie diensgesindheid elk van die handelinge van die erediens uitvoer: die sang, die gebede, die geloofsbelydens, die liefdegawe, 

· en wanneer ons met oorgawe luister na wat ons Koning vir ons deur sy Woord sê, 

· dán dien ons Hom, 

· dan beoefen ons ons liturgie aan Hom.  

· Dan kan wat ons in die erediens doen en gehoor het nie maar net in die erediens bly nie, 

· maar sal dit ook in die liturgie van ons lewens buite die erediens neerslag vind.  

Dan is ons erediens nie kil en koud nie maar ‘n warm, Geesvervulde, blydskapsontmoeting met ons Koning en Here.  

Amen

